Республиканскöй да муниципальнöй власьтъяслы инöд видзысь органъяскöд да общественнöй öтувъяскöд öтлаын колö öтувтны вынъяс, медым дзескöдны  алкогольнöй прöдукция юöм-вузалöм

Та йылысь талун висьталіс Коми Республикаса Юралысь Вячеслав Гайзер сöвещание вылын, мый сиöма «Этилöвöй спирт, алкоголя да спирта прöдукция вöчöмын да сійöс вузалöмын канмусянь ладмöдöм да алкоголя прöдукция ньöбöм (юöм) дзескöдöм йылысь» 1995 во вöльгым тöлысь 22 лунся 171-ФЗ №-а Федеральнöй оланпасö 2012 во сора тöлысь 1 лунсянь вежсьöмъяс вынсялöмлы. 

«Тöлысь сайын вынсялісны федеральнöй оланпасö пыртöм вежсьöмъяс, мый серти крепыд сур кутас лыддьыссьыны алкоголя юанторйöн. Ми и асланым оланпасö пыртім содтöдъяс. 2013 вося тöвшöр тöлысь 1 лунсянь алкогольöн кутас лыддьыссьыны став сурыс да став юанторыс, мый градус джынйысь крепыдджык. Тайö медводдза воськов. Колö стöча гöгöрвоöдны тайö корöмъяссö республикаса быд верстьö мортлы, - висьталіс Вячеслав Гайзер. - Миян эм татшöм опытыс, мый алкогольлы паныд нуöдан кык-куим тöлысся удж бöрын муниципалитетъясын серпасыс вежсьö. Сыктывкар лоис сöстöмджыкöн сійö каднас, кор вöлі вына дінмулöн оланпас. Öні миян дор федеральнöй корöмъяс, и ставсö лоö быть збыльмöдöма колана ногöн».

Коми Республикалöн Каналан Сöветса Веськöдлысь Марина Истиховская вöзйис содтöд видзöдны тайö оланпасъяс збыльмöдöм бöрся  - котыртны патрульяс, кодъяс кутасны видзöдны оз сöмын сы бöрся, кутшöм кадö да кöні вузалöны алкогольсö, но и вузалöны-ö сійöс тыр арлыдтöмъяслы. Патрульясö вöзйöма пыртны кызвын йöзсö ветеранскöй да том войтырлöн общественнöй öтувъясысь, а сідзжö и пыр подув вылын сэтчö босьтны инöд доръян органъясысь йöзöс.

«Тайö уджас пырöдчыны быть ковмас и муниципальнöй юкöнъясса, кар кытшъясса да овмöдчöминъясса администрацияяслы. Миян талунъя мог – могмöдны öтувъя удж на костын, кодъяс вермöны бырöдны инöд торкалöмъяссö, да на костын,  кодъяс кöсйöны петкöдлыны ассьыныс гражданскöй видзöдласъяссö, кыдзи сувтны паныд алкоголизмлы», - пасйис М.Истиховская.

Сöвещаниеын участвуйтысьяс урчитісны кык мытшöд, кутшöмъяс вермасны торкны «общественöй патрульяслысь» уджсö.

Первойыс – чинтöма участкӧвöй оперуполномоченнöйяслысь штат, кодъяс могмöдöны оланінъяс, кутшöмъяс ылынöсь öта-мöдсьыс. Вöзйöма лöсьöдны рейдъяс нуöдан стöч график.

Мöдыс – абу сэтшöм уджмогыс, медым кыскыны инöд торкысьясöс административнöй кывкутöмö. Тайö мытшöдыс ылі оланінъясын, кöні абуöсь участкӧвöйяс. Заседаниеын участвуйтысьяс вöзйисны видлавны позянлун, медым сетны меставывса асвеськöдлан органъяслöн чина йöзлы уджмогъяс лöсьöдны административнöй инöд торкалöмъяс йылысь сёрнигижöдъяс. Татшöмторсö збыльмöдтöг тайö уджыс оз вайöд колана помшуöмъясöдз.

Тайö юалöмъяссö решитöм могысь Коми Республикаса Юралысь тшöктіс öдйö да колана ногöн пыртны вежсьöмъяс оланпастэчасö.

Коми Республикаса пытшкöс делöяс министрлысь могъяс олöмö пöртысь Александр Коновалов ошкис полициялысь да дружинникъяслысь татшöм водзмöстчöмсö. Сійö сідзжö висьталіс каръясын да районъясын вöчöм мероприятиеяс йылысь, кутшöм  удж нуöдöма 2012 вося 6 тöлысьын алкоголя да спирта прöдукцияöн оланпаслы паныд вузасьöм кузя.

2012 вося I во джынйын алкоголя да спирта прöдукцияöн оланпаслы паныд вузасьöм серти полицияса уджалысьясöн нуöдöма 388 прöверка (2011 вося 6 тöлысьын – 323), аддзöма 162 административнöй оланпастэчас торкалöм  (97). Панöма 14 уголовнöй делö. Таысь öтдор, А.Коновалов вöзйис  пыртны вежсьöмъяс «Коми Республикаын административнöй кывкутöм йылысь» оланпасö, кöні артыштасны мераяс сэтшӧм йöз серти, кодъяс вöчöны да вузалöны самогон, чача, брага да мукöд спирта юантор.

«Эска, мый оланпас лöсьöдысь йöзлы та вылын колö бура думыштны, - шыöдчис Коми Республикаса Юралысь Госсӧветса спикер дорö. – Чайта, мый самогон вöчысьяскöд колö ёнджыка уджавны овмöдчöминъясса власьтлы. Позьö ышöдны сыöн, медым татшöм торкалöмъяссьыс штрапъяссö кольны овмöдчöминъяслöн сьöмкудъясӧ. Сідзжö колö артыштны сэтшöм штрапъяс, медым суррогатъясöн вузасьöмыс экономика боксянь вӧлі невыгоднӧй. И нюжöдны тайö уджсö оз позь».

Оланпас збыльмöдöм кузя вöзйöмъяс дасьтöм вылö В.Гайзер сетіс вежон. Та бöрын тайö юалöмъяссö видлаласны Коми Республикаса муниципальнöй юкöнъяслöн администрацияса юрнуöдысьяскöд участвуйтöмöн сöвещание вылын.

